
2019 Van Stadens

SAWA Nationaal se
vyftigste
verjaarsdag

Groot was die opwinding toe ons hoor dat ons sal kan
sien en hoor hoe al die SAWA streke die groot mylpaal in
die geskiedenis van SAWA saam kan geniet...

Die woonwaens word alreeds vanaf Donderdag afgehak
en Vrydag kom die laastes aan. Dis groet- en vrolik-
wees tyd. Die aand hou Oos-Kaap en Strelitzia saam
Boekevat en die eer word aan Denzil en Fransie Strydom
toegeken aangesien hulle deel was van die stigters van
Streek Oos-Kaap. Die tema pas so goed in naamlik:
“Ontspan saam met God.” En dit is mos waaroor SAWA
gaan. Later brand die vure en elkeen gebruik soveel as
moontlik van sy/haar woordeskat om die maand se nuus
te deel. ‘n Soete nagrus oorval die groep en die kamp
raak stil.

Saterdag is die dag lekker rustig. Sommiges gaan
ondersteun Strelitzia se marktafel en ander geniet die
son en sand van die pragtige oord. Die middag is die
flinke hande besig om die heerlike eetgoed voor te berei
vir die aand se funksie. Die tafels word reggeskuif, die
tegnologie word ingestel en die borde word gevul met al
die heerlike eetgoed.

André Barnard hou die Boekevat en daarna vul die Oos-Kapenaars die
saal. Tjaart doen die tafelgebed, en hy word geluk gewens as SAWA
man van die jaar! En toe pak groot en klein die vinger-lekker-eetgoed.
Daar word sommer net lekker oor en weer gekuier en die southappies
word stadig maar seker minder. Om agtuur sluit Strelitzia by ons aan en
toe kan ons sien hoe die ander streke ook die fees geniet. Ongelukkig
verander die donderweer die plan by sommige streke, maar Tjaart en
Werner lewer hulle gelukwensing aan SAWA en toe klap die
sjampagneproppe. Wat ‘n voorreg was dit nie!! Moeg, maar tevrede

word die woonwa se bed later opgesoek en ons raak rustig.

Sondag lyk na reén, maar ons kla nie. Ds. Rudie sé dat ons te veel na
“EK” se belange kyk. Wat ‘n ontdekking word nie in elkeen se hart
gemaak nie. Hoeveel is “EK” en hoeveel is ander se porsie? Laat mens

nogal dink.

Tjaart deel die plaatjes uit en nuwe lede word bekend gestel naamlik die
Mosterts en die Barnards. Ons glo dit was vir hulle ‘n besonderse

mylpaal om aan te sluit op so ‘n uitsonderlike geleentheid.

En toe besluit die fyn reéntjie om die aarde so bietjie te kom nat maak.
Baie pak maar op en keer huiswaarts. Die laastes braai nog en toe is die
groot geleentheid verby. Om te dink ons kan eers oor 10 jaar weer so

iets beleef....

Hartlik geluk SAWA en elke lid en elke bestuurslid met die groot
mylpaal. Lank lewe SAWA.

Jakkie



